
Málsviðgjørt: JS 
Ummælistíð: Skrivið frá/til 
Eftirkannað: Lógartænastan 

dagfestir  
 
 
 

Uppskot til 
 

Løgtingslóg  
um 

at innkrevja, innheinta og rokna rentu av krøvum hjá tí almenna 
 
 

 
Virkisøki 

 
§ 1. Henda lóg fevnir um at innkrevja, 
innheinta og at rokna rentu av krøvum, 
sum TAKS krevur inn, um annað ikki er 
ásett.  
Stk. 2. Henda lóg fevnir somuleiðis um 
krøv sum TAKS heintar, tá ið tað í 
løgtingslóg ella við heimild í løgtingslóg 
verður víst til, at TAKS heintar inn.  
Stk. 3. Krøv, sum Føroyar sambært 
millumtjóða sáttmála skulu innheinta og 
krøv, sum TAKS innheintar fyri 
ríkismyndugleikar sambært ríkislóg, sum 
er sett í gildi í Føroyum, eru fevnd av hesi 
lóg, tó undantikið §§ 2 og 3. 
 

Gjaldsfreist 
 
§ 2. Gjaldfreistin fyri tey í § 1, stk. 1 
nevndu krøv er tann 20. í mánaðinum eftir, 
at gjaldið er fallið til gjaldingar.  
Stk. 2. Fellur gjaldfreistin á ein leygardag, 
sunnudag ella halgidag, verður freistin at 
gjalda framlongd til næsta gerandisdag. 

 
Renta 

 
§ 3. Verður krav fevnt av § 1, stk. 1 ikki 
rindað rættstundis, verður renta tilskrivað. 
Rentutilskrivingin er 0,7% fyri hvønn 
byrjaðan mánað. Sama er galdandi fyri 
skuldskrivaða rentu. 
Stk. 2. Tá krøv koma til innheintingar 
sambært § 1, stk. 2, verður renta sambært 
stk. 1 roknað fyri hvønn byrjaða mánað frá 
tí, at kravið er móttikið av TAKS. 
Stk. 3. Um annað ikki er ásett í aðrari 
lóggávu, verður renta ikki tilskrivað ov 
nógv goldnari upphædd, sbr. tó stk. 4.  
Stk. 4. Er krav sambært § 1, stk. 1 og 2 
goldið av órøttum, ella er upphædd 
sambært § 1, stk. 1 og 2 afturhildin av 
órøttum sambært avgerð hjá TAKS, 
kæruavgerð ella dómi, og hetta ikki er 
vegna viðurskifti kravánari hevur ræði á, 
verður renta, tilskrivað sambært stk. 1, 
roknað frá gjaldsdegnum ella tá 
upphæddin átti at verið útgoldin.  

Kap 1 
Innheinting 

 
Panting 

 
§ 4. Krav, sum er fevnt av hesi lóg, kann 
við afturatkomnum rentum, gjøldum, 
avgjøldum og kostnaði verða heintað inn 
við panting.  
Stk. 2. Er ikki gjørligt at heinta skatt hjá 
skattskylduga sjálvum, kann innheintingin, 
um tað gerst neyðugt, verða gjørd í ogn, 
sum børnini eiga, um vinningur av ognini 
sambært § 5, stk. 4 í skattalógini verður 
skattaður hjá foreldrunum. Hetta er ikki 
galdandi við innheinting av skatti, sum 
ávísingarskyldugur skuldi havt avroknað. 

 
§ 5. Um ikki annað er ásett í hesi lóg 
verður panting framd eftir reglunum í 
rættargangslógini §§ 535, 542, 543, 550, 
552, 553, 554, stk. 1, 555, stk. 1 og 2, 556, 
557, stk. 1, 559, stk. 1, 561 og kapittul 59.  
 
§ 6. Panting av krøvum eftir hesi lóg 
verður framd av pantifúta. 
Stk. 2. Pantifúti eftir stk. 1 er persónur, ið 
stjórin á TAKS hevur heimilað til at fremja 
panting.  

 
§ 7. Panting kann fremjast uttan serliga 
fráboðan sambært § 550, stk. 3 í 
rættargangslógini, um tað greitt er tilskilað 
í skrivligari fráboðan til skuldaran, har 
upphæddin og seinasti rættstundis 
gjaldsdagur eru tilskilað.  

 
§ 8. Panting kann í fyrsta lagi fremjast 7 
dagar eftir seinasta rættstundis gjaldsdag. 
Verður fráboðan latin eftir seinasta 
rættstundis gjaldsdag, kann panting í fyrsta 
lagi fremjast 7 dagar eftir, at fráboðanin er 
send, sbr. tó § 543, stk. 2 í 
rættargangslógini. 

§ 9. Tá pantingin verður framd skal eitt 
vitni vera tilstaðar.  

§ 10. Tá panting verður framd skal 
TAKS skráseta  
1) dagfesting, tíð og stað pantingin 

verður framd, úrskurð um panting og 
nøvnini hjá pørtunum, 

2) navn hjá pantifúta og vitni og 
3) frágreiðing um panting.  
 

Stk. 2. Pantingin skal skrásetast skjótast 
møguligt og um til ber á staðnum. 
Skrásetingin skal váttast av pantifúta og 
vitni.  
Stk. 3. Løgreglan skal eftir umbøn vera til 
hjálpar, tá pantifútar kanna heim, goymslur 
ella persón.  
 

Mótmæli 
 

§ 11. Fútarætturin viðger mótmæli móti 
panting eftir reglunum í rættargangslógini. 
Stk. 2. Freistin at mótmæla er 14 dagar frá 
tí, at pantingin er framd. 
Stk. 3. Verður mótmælt meðan pantingin 
verður framd, staðfestir pantifútin 
pantingina og  leggur mótmælið fyri 
fútarættin.  
Stk. 4. Eftir at pantingin er framd kann 
mótmæli latast Fútarættinum. 

 
Eftirhalding 

 
§ 12. Krøv, sum eru fevnd av hesi lóg og 
sum ikki eru goldin, tá gjaldfreistin er úti, 
kunnu við afturatkomnum rentum, 
gjøldum, avgjøldum og kostnaði verða 
eftirhildin í A-inntøku skuldarans. Tá 
eftirhalding verður sett í verk, skal 
skuldarin fáa fráboðan um hetta. 
Stk. 2. Eftirhald eftir stk. 1 kann saman við 
eftirhalding av A-skatti og gjøldum, sum 
verða krav inn umvegis 
afturhaldsskipanina, í mesta lagi verða 
65% av A-inntøkuni. 
Stk. 3. Eftirhildin upphædd við 
afturatkomnum rentum, gjøldum, 
avgjøldum og kostnaði sambært stk. 1 
gongur fram um onnur krøv í inntøkuni, 
íroknað mótkrøv bæði frá 
ávísingarskylduga og avrokningarstaði. 

Gjøld 

§ 13. Fyri pantingar, framdar av TAKS, 
verður kravt eitt grundgjald á kr. 300. Er 
kravið kr. 3.000 ella hægri, verður 
umframt kravt 1/2% av restkravinum í 
grundgjaldi. 
Stk. 2. Verður pantað samstundis fyri fleiri 
krøv hjá sama skuldara, verða krøvini løgd 
saman, áðrenn avgjaldið verður roknað. 

Stk. 3. Verður pantað fyri sama krav hjá 
fleiri skuldarum, verður avgjald roknað 
fyri hvønn skuldara. Hetta er tó ikki 
galdandi, um skuldararnir eru 
sambúgvandi hjúnafelagar, ella tá pantað 
verður í fastari ogn, sum skuldararnir eiga í 
felag. 

§ 14. Um pantingin heilt ella partvíst 
verður framd uttan fyri skrivstovu 
pantifútans, verður eisini kravt eitt 
eykagjald á kr. 400.  
Stk. 2. Verður panting sambært stk. 1 
framd fyri fleiri krøv hjá sama skuldara, 
skal bert eitt eykagjald roknast. 
Stk. 3. Fyri eykagjald eru somu reglur 
galdandi sum í § 13, stk. 3. 

§ 15. Avgjald eftir § 13 verður roknað, tá 
komuboðið verður sent. 
Stk. 2. Avgjald eftir § 14 verður roknað, tá 
pantingin verður framd. 
Stk. 3. Avgjøld, sum verða roknað sum ein 
prosentpartur, verða avrundað upp til 
næsta krónutal, sum kann býtast við 10. 
Stk. 4. Avgjøld eftir §§ 13 og 14 kunnu 
bert verða roknað eina ferð fyri sama krav 
hjá sama skuldara. 

 
 

§ 16. TAKS verður heimilað at taka gjøld 
fyri innkrevjing av krøvum eftir hesi lóg. 
Stk. 2. Landsstýrisfólkið ásetir tær 
upphæddir, sum verða kravdar sambært 
stk. 1. 
Stk. 3. TAKS verður heimilað at krevja 
kostnað fyri útreiðslur í sambandi við 
innheinting av skuld eftir hesi lóg, t.d. fyri 

varðveitslu og sølu av ogn, advokat og 
tinglýsingargjald. 
 
§ 17. Landsstýrisfólkið ásetur nærri reglur 
um minstuupphædd at krevja inn og heinta 
inn og heimild at strika smærri upphæddir.  
 

Kap 2 
Upplýsingarskylda o.a. 

 
§ 18. Skuldarin skal geva TAKS allar tær 
upplýsingar, ið eru neyðugar til viðgerðina 
í sambandi við innkrevjing, innheinting og 
renturokning eftir hesi lóg.  
Stk. 2. TAKS kann lata 
skattamyndugleikum í øðrum londum allar 
neyðugar upplýsingar í sambandi við 
innkrevjing, innheinting og renturokning 
eftir hesi lóg.  
 

Eftirgeving 
 
§ 19. TAKS kann í serligum førum 
eftirgeva gjøld og avgjøld eftir hesi lóg. 

 
Revsing 

 
§ 20. Er ikki hægri revsing uppiborin eftir 
aðrari lóggávu, verður við sekt revsaður 
tann, sum letur skeivar ella villeiðandi 
upplýsingar, dylur, ella ikki letur 
upplýsingar, sum hava týdning fyri málið.  

Stk. 2. Revsiábyrgd kann verða áløgd 
løgfrøðiligum persónum sambært 
reglunum í 5. kapitli í revsilógini. 

 
Kæra 

 
§ 21. Avgerð eftir hesi lóg, undantikið §§ 
4-11, kann kærast til Føroya Kærustovn 
eftir reglunum í skattafyrisitingarlógini.   

Formlig krøv 

 
§ 22. Krøv, sum verða latin TAKS at 
heinta inn, skulu latast gjøgnum talgilda 
skipan, sum er góðkend av TAKS. 
Stk. 2. Landsstýrisfólkið ásetur nærri 
reglur um formkrøv og nýtslu av talgildari 
skipan sambært stk. 1.  
 
 

Gildiskoma 
 
§ 23. Henda løgtingslóg kemur í gildi 1. 
januar 2027. 
Stk. 2. Landsstýrisfólkið ásetur í kunngerð, 
nær §§ 2 og 3 koma í gildi.  
Stk. 3. Lov nr. 40 af 30. Marts 1894 for 
Færøerne om Udpantning m.m., Lov nr. 85 

af 30. marts 1935 om Inddrivelse af 
Skatter og Afgifter til det Offentlige m.m., 
Midlertidig bestemmelse nr. 26 af 24. 
september 1945 for Færøerne om 
inddrivelse af personlig skat, løgtingslóg 
nr. 28 frá 29. apríl 1964 um panting fyri 
skatt, løgtingslóg nr. 93 frá 11. mai 1993 
um gjøld o.l. fyri innkrevjing av falnari 
skuld til landskassan og løgtingslóg nr. 62 
frá 20. mai 1996 um avgjøld í samband við 
panting fara úr gildi 1. januar 2027.  

Kapittul 1. Almennar viðmerkingar 
 
1.1. Orsakir til uppskotið 
Orsøk til at málið verður tikið upp  
Í sambandi við stóru verkætlanina Kjarnin verða allar mannagongdir endurskoðaðar fyri at 
gera raksturin meira skynsaman. Ein liður í arbeiðinum er at gera galdandi reglur um at 
innkrevja, innheinta og at rokna rentu av krøvum hjá landinum meira einfaldar og eins. 
 
Einfaldar og eins reglur fyri krøv hjá tí almenna kunnu samstundis virka fyri, at fleiri mál 
verða avgreidd sjálvvirkandi í nýggju skipanini.  
 
1.2. Galdandi lóggáva 
TAKS umsitur í dag 51 lógir. Ymiskt er, hvussu lógirnar áseta rentusatsir, forfall og 
møguleikan at góðskriva og tilskriva rentur.  
 
Onkur lóg hevur ongar rentureglur, meðan aðrar hava fleiri ásetingar, og hetta ger tað trupult 
at hava eina felags mannagongd fyri, hvussu rentur skulu handfarast.  
 
Fleiri lógir eru, sum áseta reglur fyri innheintan og innkrevjing, harav nakrar eru eldri lógir, 
sum eru ótíðarhóskandi og ikki eru dagførdar í áratíggju; tann elsta er frá 1894. 
 
Sambært galdandi lóggávu skal sorinskrivarin regluliga heimila panting av skattum og 
neyðugt er regluliga at kunngera heimilanina.  
 
1.3. Endamálið við uppskotinum 
Við uppskotinum verða galdandi reglur um at innkrevja, innheinta og at rokna rentu av 
krøvum hjá landinum meira einfaldar og eins. Endamálið er at gera rakstur og menning av 
nýggju kt-skipanini meira skynsama og samstundis virka fyri, at fleiri mál verða avgreidd 
sjálvvirkandi.  
 
Ein standardisering við somu reglum fyri allar viðkomandi lógir vil lætta um arbeiðsgongdir 
og tryggja, at borgarar og virki fáa eina rættvísari og meira gjøgnumskygda viðferð í mun til 
rentur, bæði tá ið talan er um at tilskriva og góðskriva.  
 
Endamálið er harumframt at avtaka fleiri eldri lógir og savna viðkomandi reglur í eini lóg. Við 
hesum verður tað samstundis lagt upp fyri, at øll innheinting og innkrevjing av almennum 
krøvum kann verða miðsavnað. 
 
Ein broyting í mun til verandi lóggávu er, at tað ikki longur verður krav, at sorinskrivarin 
regluliga skal heimila panting av skattum, og tí verður heldur ikki longur er neyðugt regluliga 
at kunngera heimilanina.  
 
1.4. Samandráttur av nýskipanini við uppskotinum 
Skotið verður upp at standardisera allar rentureglur í teimum lógum, sum TAKS umsitur, og 
at gera eins reglur um at innheinta, innkrevja, um gjaldsfreist o.a.  
  
Samstundis verður tað í lógini lagt upp fyri, at øll innheinting og innkrevjing av almennum 
krøvum møguliga verður miðsavnað. 

Neyðugt verður, at gildiskoma verður ásett í kunngerð. Við hesum verður fyrilit havt fyri, at 
ásetingarnar um freistir og rentu fáa gildi, tá nýggja kt-skipanin hjá TAKS verður tikin í 
nýtslu.  

1.5. Ummæli og ummælisskjal 

Kapittul 2. Avleiðingarnar av uppskotinum 
 
2.1. Fíggjarligar avleiðingar fyri land og kommunur 
Skotið verður upp at rokna renturentu av øllum krøvum. Í dag verður renturenta ikki roknað 
av írestandi skatti. Hetta er ein meirinntøka hjá landinum. Hinvegin verður eisini roknað 
renturenta av avlopsskatti, sum er goldin av órøttum. Ein neyv meting er ikki gjørd av 
fíggjarligu avleiðingum av hesi broyting. Mett verður, at uppskotið í útgangsstøðinum er 
útreiðsluneutralt í mun til rentuinntøkur av krøvum. 
 
Tað er, sum nevnt, ein neyðug fortreyt fyri at rokna rentu eftir hesi lóg, at fylgibroytingar verða 
gjørdar í teimum lógum, sum TAKS í dag umsitur. Nærri lýsing av møguligum fíggjarligum 
avleiðingum av, at renturokningin eftir hesi lóg hevur hægri ella lægri rentutilskriving enn eftir 
galdandi lóggávu, verður lýst í einstøku fylgisbroytingunum.  
 
Lógaruppskotið er ein neyðugt fortreyt fyri, at nýggja KT-skipanin, sum TAKS er farið undir 
at menna, kann gerast so einføld sum til ber, og harvið at minka kostnaðin at menna og reka 
skipanina.  
 
2.2. Umsitingarligar avleiðingar fyri land og kommunur 
Endamálið við hesum lógaruppskoti er m.a. at gera galdandi reglur um at innkrevja, innheinta 
og at rokna rentu av krøvum hjá landinum meira einfaldar og eins fyri harvið at gera raksturin 
skynsaman og umsitingina greiðari. 
 
Lógaruppskotið fer ætlandi at lætta um umsitingina av innkrevjing, innheinting og at rokna 
rentur av krøvum hjá tí almenna. 
 
Einfaldar og eins reglur fyri krøv hjá tí almenna kunnu samstundis virka fyri, at fleiri mál verða 
avgreidd sjálvvirkandi í nýggju skipanini. 
 
2.3. Avleiðingar fyri vinnuna 
Lógaruppskotið er ætlað av lættu um umsitingina hjá vinnuni við meira greiðum, einføldum og 
eins reglum.  
 
 
2.4. Avleiðingar fyri umhvørvið 
Mett verður, at lógaruppskotið hevur ongar avleiðingar fyri umhvørvið. 
 
 
2.5. Avleiðingar fyri serstøk øki í landinum 
Lógaruppskotið hevur ikki serligar fíggjarligar, umsitingarligar, umhvørvisligar ella sosialar 
avleiðingar fyri serstøk øki í landinum. 
 
 
2.6. Avleiðingar fyri ávísar samfelagsbólkar ella felagsskapir 
Lógaruppskotið hevur ikki avleiðingar fyri ávísar samfelagsbólkar ella felagsskapir. 
 
 
2.7. Millumtjóðasáttmálar á økinum 
Tveir millumtjóða sáttmálar eru um hjálp til innheinting í skattamálum: Norðurlendski 
sáttmálin um hjálp í skattamálum og løgtingslóg nr. 126 frá 21. desember 2006 um sínámillum 

umsitingarliga hjálp í málum um beinleiðis og óbeinleiðis skattir millum lond, sum eru limir í 
Evroparáðnum ella OECD. 
 
Lógaruppskotið hevur ikki fíggjarliga, umsitingar ella aðrar avleiðingar tongdar at hesum 
millumtjóða sáttmálum.  
 
Semja er millum Norðanlond um at gera millumtjóðasáttmála um samstarv um at innheinta 
almenna skuld (Nordic Agreement Concerning Mutual Assistance for the Recovery of Claims 
Covered by This Agreement), og verður sáttmálin væntandi undirskrivaður í heyst.  
 
Lógaruppskotið gevur TAKS neyðuga heimild at innheinta krøv sambært hesum sáttmála.  
 
2.8. Tvørgangandi millumtjóðasáttmálar 
Lógaruppskotið viðvíkur ikki Hoyvíkssáttmálanum, Evropeiska mannarættindasáttmálanum 
ella ST-sáttmálanum um rættindi hjá einstaklingum, ið bera brek. 
 
2.9. Markaforðingar 
Lógaruppskotið verður ikki mett at elva til markaforðingar.  
 
2.10. Revsing, fyrisitingarligar sektir, pantiheimildir ella onnur størri inntriv 
Ásetingar um revsing, fyrisitingarligar sektir og pantiheimildir í hesi lóg svara til tað, sum er 
galdandi í verandi lóggávu.  
 
2.11. Skattir og avgjøld 
Lógaruppskotið hevur ongar beinleiðis ella óbeinleiðis skattir ella avgjøld við sær. 
 
2.12. Gjøld 
Lógaruppskotið áleggur gjøld fyri panting og kostnað fyri innheinting av skuld. Gjøldini eru 
tey somu sum eftir galdandi reglum.  
 
TAKS verður heimilað at taka gjøld fyri innkrevjing av krøvum eftir hesi lóg. 
Lógaruppskotið heimilar landsstýrisfólkinum at áseta tær upphæddir, sum verða kravdar.  
 
2.13. Áleggur lógaruppskotið likamligum ella løgfrøðiligum persónum skyldur? 
Lógaruppskotið áleggur likamligum og løgfrøðiligum persónum at geva TAKS neyðugar 
upplýsingar í sambandi við innkrevjing, innheinting, eftirhald o.t. Eingin broyting er 
samanborið við galdandi lóggávu.  
 
2.14. Leggur lógaruppskotið heimildir til landsstýrismannin, ein stovn undir 
landsstýrinum ella til kommunur? 
Lógaruppskotið heimilar landsstýrisfólkinum at áseta upphæddir fyri gjøld, sum TAKS kann 
taka fyri innkrevjing eftir hesi lóg.   
 
Landsstýrisfólkinum verður somuleiðis heimilað at áseta nærri reglur um formkrøv og nýtslu 
av talgildari skipan fyri krøv, sum verða latin TAKS at heinta inn.  
 
2.15. Gevur lógaruppskotið almennum myndugleikum atgongd til privata ogn? 
Lógaruppskotið gevur TAKS atgongd til privata ogn í sambandi við panting. Eingin broyting 
er samanborið við galdandi lóggávu.  

2.16. Hevur lógaruppskotið aðrar avleiðingar? 
Neyðugt er við fylgisbroytingum, um §§ 2 og 3 um freistir og renturokning skulu fáa gildi fyri 
tær lógir, sum TAKS í dag umsitur. Sí yvirlit í fylgiskjali 1.  
 
 
2.17. Talvan: Yvirlit yvir avleiðingarnar av lógaruppskotinum 
 

 Fyri landið ella 
landsmyndug-
leikar 

Fyri 
kommunalar 
myndugleikar 

Fyri pláss ella 
øki í landinum 

Fyri ávísar 
samfelags-
bólkar ella 
felagsskapir 

Fyri vinnuna 

Fíggjarligar ella 
búskaparligar 
avleiðingar 

Ja  Nei Nei Nei Nei 

Umsitingarligar 
avleiðingar Ja  Nei Nei Nei Ja  

Umhvørvisligar 
avleiðingar Nei Nei Nei Nei Nei 

Avleiðingar í 
mun til altjóða 
avtalur og 
reglur 

Ja  Nei Nei Nei Nei 

Sosialar 
avleiðingar  Nei Nei  

Kapittul 3. Serligar viðmerkingar 
 
3.1. Viðmerkingar til ta einstøku greinina 
 
Til § 1 
Stk. 1. 
Lógin fevnir um øll krøv, sum TAKS krevur inn. 
 
Vanliga verða reglur um at innkrevja, innheinta og rokna rentur ásettar í serlóggávuni. Í 
lógaruppskotinum verður skotið upp, at er ikki annað ásett í serlóggávuni, eru krøvini fevnd av 
hesi lóg.  
 
Tað er ein fyritreyt at galdandi ásetingar um at innkrevja, innheinta og rokna rentu í 
serlóggávuni verða strikaðar við fylgisbroytingum.  
 
Ætlanin ikki er, at TAKS skal heinta inn krøv eftir øðrum reglum enn í hesi lóg. Verða almenn 
krøv heintað inn av øðrum enn TAKS, verður tað ásett í aðrari lóg. 
 
Stk. 2. 
Ásetingin viðvíkur krøvum, sum kravánarin innkrevur, og har tað í løgtingslóg ella við heimild 
í løgtingslóg verður víst til, at TAKS heintar inn. Hesi krøv eru ikki fevnd av stk. 1. Sum dømi 
kunnu nevnast lestrarlán og veiðigjøld. 
 
Innheintan av barnapengum og hjúnamakagjaldi eru somuleiðis fevnd av stk. 2. Føroyar hava 
yvirtikið familjurættin. Hóast upprunalógin um innheintingar (Lov nr. 150 af 24. april 1963 om 
inddrivelse af underholdsbidrag, sum seinast broytt við løgtingslóg nr. 168 frá 16. desember 
2021) er ein ríkislóg, er ikki longur talan um innheintan fyri ríkismyndugleikar.  
 
Tað verður tilskilað í teimum løgtingslógum, sum vísa til hesa lóg, um alt í lógini ella bert 
partar av lógini, t.d. innheintingarreglur, eru fevnd av hesi lóg. 
 
Við hesi áseting verður somuleiðis lagt upp fyri, at innheinting, innkrevjing og at rokna rentur 
av krøvum hjá tí almenna kann verða miðsavnað.  
 
Stk. 3. 
Ásett verður, at krøv, sum TAKS innheintar fyri ríkismyndugleikar, ikki verða rentutilskrivað 
eftir reglunum í § 3. Orsøkin er, at Føroyar ikki hava málsræði at áseta renturokningina fyri 
hesi krøv, so hon samsvarar renturokningina fyri onnur føroysk krøv. Bøtur kunnu t.d. sambært 
lov for Færøerne om fuldbyrdelse af straf m.v. innheintast av TAKS og rentur skulu ikki 
roknast av hesum sektum. 
 
Við hesum uppskoti verður heimilað at innheinta krøv, sum Føroyar sambært 
millumtjóðasáttmála skulu innheinta. Føroyar innheinta í dag krøv sambært Norðurlendska 
sáttmálanum um hjálp í skattamálum og løgtingslóg nr. 126 frá 21. desember 2006 um 
sínámillum umsitingarliga hjálp í málum um beinleiðis og óbeinleiðis skattir millum lond, sum 
eru limir í Evroparáðnum ella OECD. 
 
Semja er millum Norðanlond um at gera millumtjóðasáttmála um samstarv um at innheinta 
almenna skuld (Nordic Agreement Concerning Mutual Assistance for the Recovery of Claims 
Covered by This Agreement), og verður sáttmálin væntandi undirskrivaður í heyst. 

Til § 2 
Gjaldsfreistin fyri tey í § 1, stk. 1 nevndu krøv er tann 20. í mánaðinum eftir, at gjaldið er 
fallið til gjaldingar.  
 
Tað er ymiskt nær gjaldið fellur til gjaldingar. Tað verður framhaldandi ásett í einstøku 
lógunum, frá hvørjum degi gjaldfreistin verður roknað.  
 
Til § 3 
Stk. 1 
Í lógaruppskotinum verður skotið upp at hava somu reglur um rentutilskriving fyri øll almenn 
krøv, og at renta verður roknað av rentu, sum er skuldskrivað (renturenta).  
 
Í galdandi lóggávu er ymiskt, hvør renta verður roknað, og um renta verður roknað av rentu. 
Sum dømi kann nevnast, at í dag verður renta ikki kravd av rentu av írestandi skatti, men 
verður kravd av mestsum øllum øðrum krøvum, herundir mvg, tolli og avgjøldum. 
 
Stk. 2. 
Ásetingin viðvíkur krøvum, sum kravánarin innkrevur og sum TAKS innheintar. Renta fyri 
hesi krøv verður tilskrivað eftir hesi lóg frá tí at kravið, sum komið er til innheintingar, er 
móttikið av TAKS.  
 
Stk. 3.  
Um annað ikki er ásett í aðrari lóggávu, verður renta ikki tilskrivað ov nógv goldnari 
upphædd.  
 
Eftir galdandi lóggávu verður endurgjald svarandi til 4% goldið av avlopsskatti, sí 
skattalógina § 79 stk. 3. Ætlanin er ikki at gera broytingar í hesi áseting í skattalógini.  
 
Er krav goldið av órøttum verður renta roknað av upphæddini, sí stk. 4. 
 
Stk. 4.  
Renta verður roknað av kravi, sum er goldið av órøttum. Treytin er, at hetta er staðfest í 
avgerð hjá TAKS, kæruavgerð ella dómi. Sama er galdandi fyri upphædd, sum er afturhildin 
av órøttum.  
 
Í slíkum føri verður renta tilskrivað frá tí degi, upphæddin var goldin ella tá afturhildna 
upphæddin átti at verið útgoldin.  
 
Er ov nógv goldið vegna viðurskifti hjá skattagjaldaranum, verður renta ikki tilskrivað tí 
upphædd, sum verður goldin aftur.  
 
Er partur av tí upphædd, sum er goldin av órøttum, kravd inn vegna viðurskifti hjá 
skattgjaldaranum, t.d. vegna skeivar upplýsingar, og partur av upphæddini er goldin vegna 
skeiva meting ella aðra avgerð hjá myndugleikanum, verður renta bert roknað av tí partinum 
av upphæddini, sum ikki koma av viðurskiftum hjá skattgjaldaranum. 

Til § 4 
Stk. 1 
 Ásetingin gevur pantiheimild fyri øll tey krøv, sum eru fevnd av lógini sambært § 1. Í dag er 
pantiheimild fyri skattakrøv ásett í § 135, stk. 3 í skattalógini. Eisini er pantiheimild fyri 
skattakrøv og avgjaldskrøv í lov nr. 40 af 30. Marts 1894 for Færøerne om udpantning m.m. 
Harafturat er í nógvum serlógum ásett pantiheimild fyri krøv fevnd av viðkomandi lóg t.d. § 
26, stk. 1 í mvg-lógini, § 21, stk.1 í tolllógini, § 56, stk. 2 í almannalógini. Ætlanin er at 
ásetingin í § 4, stk. 1 skal koma í staðin fyri allar ásetingar í serlógunum, sum verða strikaðar 
sambært fylgsilóg. Eisini skal gamla lógin frá 1894 avtakast. Ásetingin í § 4, stk. 1 verður 
sostatt pantiheimildin fyri øll tey krøv, sum TAKS heintar inn. 
 
Panting 
Í gandandi lóggávu verða heitini “útpanting" og "panting" nýtt hvørt um annað um ta serligu 
fyrisitingarligu heimild, sum tað almenna hevur at innheinta skuld, og hugtakið "útpanting" 
verður framvegis nýtt í føroysku rættargangslógini. Í hesum lógaruppskoti verður bert skrivað 
“panting”. Eingin ætlað broyting er í innihaldinum.  
 
Til § 5 
Ásetingin vísir til viðkomandi ásetingar í rættargangslógini, sum í stórum samsvara við 
reglurnar í gomlum lógum um panting, og sum ætlandi verða avtiknar. Talan er serliga um Lov 
nr. 85 af 30. marts 1935 om Inddrivelse af Skatter og Afgifter til det Offentlige m.m., har 
galdandi mannagongdir fyri panting eru ásettar og Midlertidig bestemmelse nr. 26 af 24. 
september 1945 for Færøerne om inddrivelse af personlig landsskat. Hesar reglur verða 
strikaðar, og í staðin verður víst til rættargangslógina. Endamálið er, sum meginreglu, at nýta 
somu mannagongdir og treytir, sum fútarætturin nýtir, tá pantað verður.  
 
Ein broyting í mun til verandi lóggávu er, at tað ikki longur verður krav, at sorinskrivarin 
regluliga skal heimila panting av skattum, og tí verður heldur ikki longur neyðugt regluliga at 
kunngera heimilanina. Kravið sambært galdandi lóg er ásett í lov nr. 85 af 30 marts 1935 om 
inddrivelse af skatter og afgifter til det offentlige m.m., umframt í midlertidig bestemmelse nr. 
26 af 24. September 1945 for Færøerne om inddrivelse af personlig landsskat. Hesar reglur 
verða settar úr gildi. 
 
Til § 6 
Orðingin er dagførd. Eingin broyting er í innihaldinum.  
 
Til § 7 
Við hesum uppskoti verður ikki neyðugt við serligari fráboðan (forkyndelse) eftir § 550, stk. 3 
í rættargangslógini, treytað av, at fráboðan um panting er greitt tilskilað í aðrari skrivligari 
fráboðan til skuldaran. Mannagongdin verður meira einføld og skynsom, og mett verður, at 
neyðug atlit verða tikin til rættartrygdina hjá skuldaranum við at nýta skrivliga fráboðan, sum 
greitt tilskilar upphædd og seinasta rættstundis gjaldsdag. Heimildin at panta verður tilskilað 
beinleiðis í fráboðan til skuldara.  
 
Til § 8 
Áseting um freist.  
 
Til § 9 
Tá pantingin verður framd skal eitt vitni vera tilstaðar.  

Í bekendtgørelse nr. 9 af 11. januar 1936. Vejledning for Pantefogeder på Færøerne § 5 er 
ásett, at tvey vitni skulu vera til staðar. Mett verður ikki, at ásetingin er tíðarhóskandi. Í dag er 
mannagongdin, at ein pantifúti hjá TAKS stendur fyri pantingini, meðan annar pantifúti er vitni 
umframt eitt starvsfólk hjá TAKS. Mett verður, at tað er nóg mikið við pantifúta og einum vitni 
t.d. einum pantifúta ella starvsfólki hjá TAKS.   
 
Til § 10 
Stk. 1 
Ásett verður, hvat skal verða skrásett, tá panting verður framd. Ásetingin svarar til galdandi 
lóggávu. Tó verður galdandi krav um at nýta serligar pantibøkur ikki tikið við í hesa lóg. Mett 
verður, at tað er ein óneyðugur og ótíðarhóskandi formalitetur.   

Tá panting verður framd skal TAKS skráseta dagfesting, tíð og stað pantingin verður framd, 
úrskurð um panting (áður nevnt udpantningskendelsen) og nøvnini hjá pørtunum, navn hjá 
pantifúta og vitni. TAKS skal somuleiðis gera frágreiðing um panting (áður nevnt “beretning 
om forretningens gang i almindelighed – hændelsesforløb”), t.d. um viðkomandi var at hitta 
og hvat er pant tikið í. 
 
Stk. 2 
Pantingin eigur at verða skrásett skjótast gjørligt og um møguligt á staðnum. Hetta svarar til 
higartil galdandi mannagongd.  
 
Skrásetingin skal váttast av pantifútanum og tí vitni, sum er til staðar. Sí § 9.  
 
Stk. 3 
Sambært § 5 í hesi lóg verður panting m.a. framd eftir reglunum í § 555, stk. 2 í 
rættargangslógini, sum áleggur løgregluna at vera til hjálpar eftir áheitan frá fútarættinum, tá 
heim, goymsla ella persónur verða kannað. Ásetingin í § 10, stk. 3 hevur somu heimild og 
verður fyri greidleika varðveitt í hesi lóg. Ongin broyting er samanborið við galdandi lóggávu. 
 
Til § 11 
Ongin broyting er samanborið við galdandi lóggávu.  
 
Til § 12 
Stk. 1 
Svarar til higartil galdandi ásetingar um eftirhalding í § 136 í skattalógini. Eingin broyting er í 
innihaldinum. 
 
Stk. 2 
Gjøld eftir hesi áseting eru tey gjøld, sum verða kravd av A-inntøku, tað vil siga AM-gjald, als, 
barsil, heilsutrygd, kringvarpsgjald og onnur gjøld, sum framyvir verða kravd av A-inntøku, 
eisini møgulig nýggj gjøld. 
 
§§ 13 til 16 
Ásetingin svarar til galdandi ásetingar um avgjøld fyri panting í aðrari lóggávu. 
 
§§ 13-15 svara til §§ 1-3 í løgtingslóg nr. 62 frá 20. mai 1996 um avgjøld í sambandi við 
panting sum broytt við løgtingslóg nr. 94 frá 30. november 1999.  

§ 16 kemur ístaðin fyri løgtingslóg nr. 93 frá 11. mai 1993 um gjøld o.l. fyri innkrevjing av 
faldnari skuld til landskassan, sum seinast broytt við løgtingslóg nr. 90 frá 15. november 1999.  
 
Heimildin til landsstýrisfólkið at áseta tær upphæddir, sum verða kravdar sambært § 16, stk. 2, 
svarar til § 2 í løgtingslóg nr. 93 frá 11. mai 1993 um gjøld o.l. fyri innkrevjing av faldnari 
skuld til landskassan, sum seinast broytt við løgtingslóg nr. 90 frá 15. november 1999.  
 
TAKS kann sambært uppskotinum krevja kostnað fyri útreiðslur í sambandi við innheinting 
av skuld eftir hesi lóg, t.d. fyri varðveitslu og sølu (realisation) av ogn sambært § 16, stk. 3. 
Ásetingin kemur í staðin fyri § 7 í bekendtgørelse nr. 9 af 11. Januar 1936. Vejledning for 
Pantefogeder på Færøerne, sum m.a. ásetur, at pantingin fevnir um “mulige Udgifter ved 
Godsets bevaring og Realisation.” 
  
§ 17 
Landsstýrisfólkinum verður heimilað at áseta nærri reglur um minstuupphædd at krevja inn og 
heinta inn og at strika smærri upphæddir.  
 
Endamálið við ásetingini er, at rímilig javnvág skal vera millum tann kostnað og ta arbeiðsorku, 
sum verður nýtt at krevja og heinta inn, og ta upphædd sum er møgulig at heinta. TAKS fær 
sostatt betri møguleika at meta um, hvar tað loysir seg best at nýta arbeiðsorkuna.  
 
§ 18 
Skuldarin er skyldugur at geva TAKS allar tær upplýsingar, ið verða hildnar at vera neyðugar 
til viðgerðina í sambandi við innkrevjing og renturokning eftir hesi lóg. Verða tær umbidnu 
upplýsingar ikki latnar, verða reglurnar um revsing í § 20 nýttar. 
 
Skyldan at lata upplýsingar í sambandi við panting er sambært  reglunum í rættargangslógini. 
Sí viðmerking til § 20.  
 
§ 19 
TAKS kann í serligum førum eftirgeva gjøld og avgjøld eftir hesi lóg. Serlig føri eru t.d. um 
viðkomandi ikki hevur aðra skuld enn gjaldið eftir hesi lóg, um gjøld eru tilskrivað 
juridiskum persónum, sum eru óvirknir, ella um skuldarin er fluttur av landinum. Onnur 
orsøk kann vera, at fleiri rykkjarar eru farnir út innanfyri stutta tíð ella, at kravið er goldið 
sama dag sum rykkjari er farin ella líknandi. Ásetingin svarar til galdandi lóggávu.  
 
§20 
Skyldan at geva upplýsingar sambært § 18 í hesi lóg er fyri onnur viðurskifti enn sjálva 
pantingina. Revsingin fyri ikki at lata upplýsingar ella at lata skeivar upplýsingar sambært § 18 
er sekt. 
 
§ 5 í hesi lóg vísir til § 554 í rættargangslógini, sum er galdandi m.a. tá pantifútar hjá TAKS 
panta. Í slíkum føri er møgulig revsing eftir § 162 í revsilógini.  
 
§ 21 
Avgerð eftir hesi lóg kann kærast til Føroya Kærustovn eftir reglunum í skattafyrisitingarlógini. 
Undantikin er tó avgerð eftir §§ 4-11 um panting, ið verður viðgjørd eftir reglunum í 
rættargangslógini.  

§ 22 
Skotið verður upp, at krøv, sum aðrir stovnar lata TAKS at heinta inn, skulu latast gjøgnum 
talgilda skipan, sum er góðkend av TAKS. Við uppskotinum verða stovnar, sum lata TAKS 
krøv at heinta inn, álagdir at nýta ta talgildu tøkni, sum er tøk. Endamálið er at gera 
innheintingina av krøvum so effektiva og eins sum møguligt.  
 
Landsstýrisfólkið ásetir nærri reglur um formkrøv og nýtslu av talgildu skipanini hjá TAKS. Í 
heilt serligum føri kann undantak verða ásett frá kravinum um at nýta talgildu skipanini. 
Endamálið við undantakinum er, at tað skal vera møguligt at heinta inn krav, hóast tann, sum 
letur kravið, vegna serligar umstøður ikki kann nýta skipanina.  
  
§ 23 
Áseting um gildiskomu. 
 
Skotið verður upp, at lógin kemur í gildi 1. januar 2027, tó undantikið §§ 2 og 3, sum verða 
settar í gildi við kunngerð, tá tann parturin av nýggju KT-skipanini, sum skal handfara freistir 
og renturokning, er klárur at taka í nýtslu.  
 
Tað er ein fyritreyt fyri at seta §§ 2 og 3 í gildi, at galdandi ásetingar í serlóggávuni um freistir 
og at rokna rentu verða strikaðar við fylgisbroytingum. Ætlandi verður eitt lógaruppskot við 
fylgisbroytingum lagt fyri tingið á vári 2027. Neyðugt verður við fylgisbroytingum í flestu av 
teimum lógum, sum TAKS í dag umsitur.  
 
Skotið verður upp, at fleiri eldri lógir fara úr gildi. Galdandi heimildir at heinta inn, panta o.a. 
eru savnaðar í hesum lógaruppskoti við neyðugum dagføringum. Neyðugt er tí ikki at varðveita 
gomlu lógirnar eftir, at henda lóg fær gildi.  
 
 
 
 
 
 
 

Navn á stjórnarráði, dagfesting. 
 

Navn á landsstýrismanni 
landsstýrismaður 

 
/ Navn á embætisfólki 

 
 
Yvirlit yvir fylgiskjøl: 
Fylgiskjal 1: Løgtingslógir, ið TAKS umsitur og sum ætlandi vera fevndar av seinni 
fylgisbroytingum um freistir og renturokning. 

Fylgiskjal 1: 
Løgtingslógir, ið TAKS umsitur og sum ætlandi vera fevndar av seinni fylgisbroytingum um 
freistir og renturokning. 
 
Løgtingslóg nr. 39 frá 7. mai 1991 um arbeiðsmarknaðareftirlønargrunn, sum seinast broytt 
við løgtingslóg nr. 159 frá 10. desember 2021 
Løgtingslóg nr. 87 frá 1. september 1983 um áseting av skatti, sum seinast broytt við 
løgtingslóg nr. 153 frá 19. desember 2032 
Løgtingslóg nr. 170 frá 20. desember 2017 um afturbering av útreiðslum til filmsframleiðslu í 
Føroyum, sum seinast broytt við løgtingslóg nr. 117 frá 26. oktober 2023 
Løgtingslóg nr. 67 frá 25. mai 2009 um trygging móti avleiðingunum av arbeiðsskaða, sum 
seinast broytt við løgtingslóg nr. 108 frá 10. oktober 2023 
Løgtingslóg nr. 19 frá 12. mars 2002 um avgjald á framleiðslu og innflutningi, sum seinast 
broytt við løgtingslóg nr. 157 frá 19. desember 2023 
Løgtingslóg nr. 52 frá 29. desember 1971 um skattligar avskrivingar v.m., sum seinast broytt 
við løgtingslóg nr. 174 frá 21. desember 2001 
Løgtingslóg nr. 179 frá 18. desember 1992 um serligt avgjald á brenniolju, sum seinast broytt 
við løgtingslóg nr. 160 frá 20. desember 2023 
Løgtingslóg nr. 63 frá 4. mai 2022 um stuðul til listafólk, sum hava verið fyri fíggjarligum 
missi í tíðarskeiðinum 1. mai 2021 til 31. januar 2022 í sambandi við COVID-19 
Løgtingslóg nr. 68 frá 5. mai 2021 um stuðul til listafólk í sambandi við COVID-19 
Løgtingslóg nr. 30 frá 17. mars 2022 um stuðul til ávísar fyritøkur fyri fastar útreiðslur í 
sambandi við COVID-19 
Løgtingslóg nr. 45 frá 7. apríl 2020 um stuðulsskipan til fyritøkur til fastar útreiðslur orsakað 
av COVID-19 
Løgtingslóg nr. 144 frá 15. november 2021 um stuðul til avlýstar tónleikafestivalar vegna 
COVID-19 í 2021 
Løgtingslóg nr. 69 frá 5. mai 2021 um stuðul til almannagagnligar felagsskapir og áhugafeløg 
í sambandi við COVID-19 
Løgtingslóg nr. 67 frá 5. mai 2021 um stuðul til ferðavinnufyritøkur fyri fastar útreiðslur í 
sambandi við COVID-19 fyri tíðarskeiðið frá og við 1. september 2020 til og við 31. mai 
2021 
Løgtingslóg nr. 97 frá 23. juni 2020 um stuðul til ferðavinnufyritøkur fyri fastar útreiðslur í 
sambandi við COVID-19 
Løgtingslóg nr. 148 frá 30. desember 1996 um stuðul til rentuútreiðslur av lánum, sum 
seinast broytt við løgtingslóg nr. 173 frá 21. desember 2021 
Løgtingslóg nr. 51 frá 29. desember 1971 um skatt av rentutryggingum v.m., sum seinast 
broytt við løgtingslóg nr. 159 frá 10. desember 2021 
Løgtingslóg nr. 171 frá 30. desember 1997 um skattafría samanlegging o.a., sum seinast 
broytt við løgtingslóg nr. 159 frá 10. desember 2021 
Løgtingslóg nr. 152 frá 23. desember 2019 um sjófeingi, sum seinast broytt við løgtingslóg 
nr. 155 frá 20. desember 2023 
Løgtingslóg nr. 103 frá 25. juni 2020 um stuðul til listafólk, tónleikafestivalar, 
almannagagnligar felagsskapir o.o. í sambandi við COVID-19 
Løgtingslóg nr. 95 frá 6. juni 1997 um stuðul til dupult húsarhald, sum seinast broytt við 
løgtingslóg nr. 159 frá 10. desember 2021 
Løgtingslóg nr. 49 frá 14. mai 2013 um eftirløn, sum seinast broytt við løgtingslóg nr. 77 frá 
6. mai 2022 

Løgtingslóg nr. 93 frá 6. juni 1997 um stuðul til ferðaútreiðslur, sum seinast broytt við 
løgtingslóg nr. 144 frá 20. desember 2024 
Løgtingslóg nr. 30 frá 7. apríl 1986 um frítíð við løn, sum seinast broytt við løgtingslóg nr. 33 
frá 24. mars 2022 
Løgtingslóg nr. 178 frá 22. desember 2009 um almenna heilsutrygd, sum seinast broytt við 
løgtingslóg nr. 50 frá 29. mai 2024 
Løgtingslóg nr. 50 frá 23. desember 1971 um íløgugrunnar, sum seinast broytt við løgtingslóg 
nr. 180 frá 18. desember 1992 
Løgtingslóg nr. 164 frá 21. desember 2001 um skatting av kapitalvinningi, sum seinast broytt 
við løgtingslóg nr. 31 frá 9. mars 2023 
Løgtingslóg nr. 16 frá 14. februar 2000 um álíkning, innkrevjing, eftirlit o.a. í sambandi við 
skatting av inntøku av kolvetnisvirksemi, sum seinast broytt við løgtingslóg nr. 159 frá 10. 
desember 2021 
Løgtingslóg nr. 26 frá 21. apríl 1999 um at skatta inntøkur av kolvetnisvirksemi, sum seinast 
broytt við løgtingslóg nr. 23 frá 17. mai 2004 
Løgtingslóg nr. 61 frá 16. mai 2006 um kringvarp, sum seinast broytt við løgtingslóg nr. 31. 
frá 10. mai 2024 
Løgtingslóg nr. 193 frá 10. desember 1993 um lønarhæddaravgjald, sum seinast broytt við 
løgtingslóg nr. 31 frá 9. mars 2023 
Løgtingslóg um meirvirðisgjald, sum seinast broytt við løgtingslóg nr. 11 frá 7. mars 2024 
Løgtingslóg nr. 75 frá 13. mai 1992 um umhvørvisgjald á smyrjiolju, sum seinast broytt við 
løgtingslóg nr. 154 frá 23. desember 2015 
Løgtingslóg nr. 121 frá 23. desember 1991 um toll, sum seinast broytt við løgtingslóg nr. 161 
frá 20. desember 2023 
Løgtingslóg nr. 68 frá 9. juni 1988 um trygdargrunn fyri avreiðingar og lønir v.m., sum 
seinast broytt við løgtingslóg nr. 37 frá 16. mai 2024 
Løgtingslóg nr. 65 frá 30. mai 2024 um tøkugjald 
Løgtingslóg nr. 51 frá 9. mai 2005 um skatt av reiðarívirksemi, sum seinast broytt við 
løgtingslóg nr. 33 frá 26. mars 2021 
Løgtingslóg um ferðagjald, sum seinast broytt við løgtingslóg nr. 33 frá 6. mai 2013 
Løgtingslógarkunngerð nr. 109 frá 19. september 2023 um landsskatt og kommunuskatt, sum 
seinast broytt við løgtingslóg nr. 39 frá 16. mai 2024 
Løgtingslóg nr. 105 frá 29. juni 2020 um skatting av vinningi frá sølu av veiðirættindum, sum 
seinast broytt við løgtingslóg nr. 149 frá 19. desember 2023 


